
AZƏRBAYCAN XƏBƏRLƏRİ

Azərbaycan NATO ilə tərəfdaşlığı
dərinləşdirməyi müzakirə edib
Oktyabr 21, 2026

Rusiya ilə münasibətləri korlanan Azərbaycan NATO-ya üz tuta bilərmi? (Arxiv videosu)

Prezidentin xüsusi tapşırıqlar üzrə nümayəndəsi Elçin Əmirbəyov Brüsseldə NATO-nun
(Şimali Atlantika Müqaviləsi Təşkilatı) Qafqaz və Mərkəzi Asiya üzrə xüsusi
nümayəndəsi Kevin Hamilton ilə görüşüb.

Bu barədə məlumat Azərbaycanın NATO yanındakı Nümayəndəliyinin "X" sosial şəbəkə
hesabında paylaşılıb.

Paylaşımda tərəflərin tərəfdaşlığın dərinləşdirilməsi, eləcə də siyasi, hərbi və humanitar
sahələrdə qarşılıqlı faydalı əməkdaşlığın inkişaf etdirilməsi ilə bağlı ortaq istəklərini

təsdiqlədikləri bildirilir.

Xatırlatma

Azərbaycan-NATO əməkdaşlığının əsası 1994-cü ildə qoyulub. Bu əlaqələrin əsas tərkib
hissəsini hərbi əməkdaşlıq, hərbi modernizasiya, təhlükəsizlik məsələləri üzrə siyasi

məsləhətləşmələr və sülhməramlı əməliyyatlar təşkil edir. 2002-ci ildə NATO-nun Praqa
sammitində tərəfdaş ölkələrlə əməkdaşlığı genişləndirmək məqsədilə Fərdi Tərəfdaşlıq
üzrə Əməliyyat Planı (FTƏP) qəbul edilib. 2003-cü ilin mayında Azərbaycan FTƏP-ə

qoşulmaq üçün rəsmi müraciət edib. 2005-ci ilin oktyabrında isə prezident İlham Əliyev
Azərbaycanın NATO ilə Fərdi Tərəfdaşlıq üzrə Əməliyyat Planını təsdiqləyib.

Buna baxmayaraq, Azərbaycan rəsmiləri son illər ölkə qarşısında NATO-ya üzvlük
məqsədinin qoyulmadığını açıq şəkildə bəyan edirlər. Müxalifət isə bunu hökumətin
islahatlara hazır olmaması və Rusiyanın mövqeyinin nəzərə alınması ilə izah edir.

